
ABSTRAK 

 

Kajian ini dijalankan bagi menghuraikan kedudukan asnaf al-Riqāb dan Ibn al-Sabīl 

sebagai asnaf zakat menurut perbahasan ulama, menganalisis pengurusan agihan zakat di 

Majlis Ugama Islam dan Adat Resam Melayu Pahang (MUIP) dan menilai pelaksanaan 

agihan zakat terhadap asnaf al-Riqāb dan Ibn al-Sabīl di insitusi ini dengan menggunakan 

kaedah penyelidikan kualitatif. Pengumpulan data dilakukan melalui kajian perpustakaan, 

temu bual dan dokumentasi. Data dianalisis menggunakan metod deduktif, induktif dan 

perbandingan. Dapatan kajian menunjukkan bahawa agihan zakat terhadap asnaf al-

Riqāb perlu dilaksanakan pada masa kini bagi mengeluarkan umat Islam yang 

terbelenggu dengan pelbagai bentuk perhambaan di samping dapat menyelesaikan isu-isu 

semasa berkaitan asnaf Ibn al-Sabīl. Kajian juga menunjukkan bahawa MUIP telah 

diuruskan dengan cekap dan telus bagi memastikan institusi ini sentiasa mendapat 

kepercayaan masyarakat. MUIP juga telah melaksanakan agihan zakat terhadap asnaf al-

Riqāb dan Ibn al-Sabīl menurut prinsip-prinsip syarak dan keperluan semasa. 

Kesimpulan kajian ialah para ulama telah memperakui asnaf al-Riqāb dan Ibn al-Sabīl 

sebagai penerima zakat pada masa kini dan terdapat institusi-institusi zakat yang telah 

melaksanakan agihan zakat terhadap asnaf ini. Kajian ini memberi implikasi terhadap 

perundangan dan kaedah pengurusan agihan zakat asnaf al-Riqāb dan Ibn al-Sabīl oleh 

institusi-institusi zakat pada masa kini bagi menyelesaikan isu-isu berkaitan asnaf ini. 

EVALUATION OF ZAKAT DISTRIBUTION TO ASNAF AL-RIQĀB  AND IBN 

AL-SABĪL IN ISLAMIC RELIGIOUS COUNCIL AND                                  

MALAY CUSTOMS OF PAHANG 

 

ABSTRACT 

 

This study was conducted to explain the position of al-Riqāb and Ibn al-Sabīl as zakat 

(tithes) recipients as debated by Islamic scholars, to analyse the management of zakat 

distribution in Islamic Religious Council and Malay Customs of Pahang (MUIP) and to 

evaluate the implementation of zakat distribution towards al-Riqāb and Ibn al-Sabīl in the 

institution based on a qualitative research. Data was collected through library search, 

interviews and document reviews and analysed using deductive, inductive and 

comparative methods. The findings showed that zakat distribution towards al-Riqāb 

should be implemented nowadays to free Muslims from various forms of slavery as well 

as to resolve current issues related to Ibn al-Sabīl. The findings are also showed that 

MUIP were efficiently and transparently managed to ensure the institution is 

continuously being trusted by the community.  MUIP also implemented zakat distribution 

towards above mentioned recipients according to Islamic principles and current needs. 

The conclusion of the study is the Islamic scholars has certified al-Riqāb and Ibn al-Sabīl 

as zakat recipients nowadays and there are institutions that have implemented the 

distribution of zakat to these recipients. This study has implications towards legislation 

and rules of zakat distribution to al-Riqāb and Ibn al-Sabīl by zakat institutions nowadays 

to resolve the issues related to these recipients. 

BAB 1 

 

 

 

PENGENALAN 

 

 

 

 

1.1 Pendahuluan 

 

 

 

Zakat adalah satu kewajipan dan merupakan rukun Islam, yang berkait secara langsung 

dengan sistem ekonomi. Dalam sistem ekonomi Islam, zakat merupakan teras yang 

berfungsi sebagai asas dalam ekonomi khususnya dalam aspek pengagihan harta. Melalui 

zakat, tanggungjawab berkaitan harta dapat dilaksanakan demi kepentingan hidup 

bermasyarakat. 

 

Pelaksanaan ibadah zakat memberikan kesan positif bukan sahaja kepada 

golongan kaya dan miskin, malah semua anggota masyarakat akan merasai limpahan 

rahmat daripadanya. Pelaksanaan zakat mengandungi dua elemen penting dalam 



2 

 

memastikannya memberikan rahmat kepada manusia iaitu kutipan dan agihan zakat. 

Kecekapan serta ketelusan dalam kutipan dan agihan zakat  adalah sesuatu yang 

mempunyai kepentingan secara bersama yang tidak boleh dipisahkan kerana kedua-

dunya sama penting dalam memastikan kelestarian hidup sejahtera
1
. 

 

Pada hari ini, kuasa bagi mengutip dan mengagihkan zakat telah diberikan kepada 

Majlis Agama Islam Negeri (MAIN) seperti yang diperuntukkan dalam Enakmen 

Pentadbiran Negeri. Kuasa ini selaras dengan peruntukan dalam Perlembagaan 

Persekutuan.
2
 

 

Kajian yang dijalankan ini akan memfokuskan aspek agihan zakat terhadap dua 

asnaf iaitu al-Riqāb  dan Ibn al-Sabīl di Majlis Ugama Islam dan Adat Resam Melayu 

Pahang (MUIP)
3
. 

 

 

1.2 Latar Belakang Kajian  

 

 

 

Zakat memberikan sumbangan yang sangat besar kepada kekuatan ekonomi umat Islam. 

Zakat juga merupakan satu mekanisme ibadat kewangan yang bertujuan untuk 

membersihkan jiwa dan harta pembayar zakat di samping dapat membantu golongan 

yang memerlukan ataupun asnaf zakat. Ini memandangkan kemungkinan terdapat hak 

orang lain di dalam harta tersebut. 

                                                             
1 Abdul Rahman Talib. (2013). Konsep Agihan Zakat Kepada Asnaf Menurut Perspektif Syarak. Dalam 
Jurnal Pengurusan JAWHAR. Jil. 7. Bil. 2. h. 6 
2 Undang-Undang Malaysia Perlembagaan Persekutuan (2009). Kuala Lumpur: Percetakan Nasional 

Malaysia Berhad. h. 20., Ibid, h. 8. 
3 Majlis Ugama Islam dan Adat Resam Melayu Pahang selepas ini akan menggunakan perkataan ringkasan 

MUIP 



3 

 

 

Secara teori, zakat dibayar oleh golongan yang kaya dan diagihkan kepada 

golongan yang memerlukan. Proses pengagihan zakat diharapkan mencapai tahap 

optimum kepada asnaf zakat. Justeru, proses yang optimum ini akan memberikan impak 

yang berkesan dan besar bukan sahaja kepada asnaf zakat, malah kepada ekonomi 

sesebuah negara secara amnya. Hal ini demikian kerana kesan daripada pengagihan 

zakat, asnaf bukan sahaja dapat keluar daripada golongan yang menerima zakat malah 

mungkin akan menjadi penyumbang zakat 
4
. 

 

Dalil penentuan asnaf zakat telah dinyatakan secara jelas dalam al-Quran. Dalam 

surah al-Taubah ayat 60, Allah SWT. telah menjelaskan golongan yang berhak menerima 

zakat melalui firman-Nya: 

 

هَا وَالْمُؤَلمفَةِ قُ لُوبُ هُمْ وَفِ الرِّقَابِ  دَقَاتُ للِْفُقَراَءِ وَالْمَسَاكِيِن وَالْعَامِلِيَن عَلَي ْ اَ الصم إِنَّم
بِيلِ   وَالْغَارمِِيَن وَفِ سَبِيلِ اللمهِ وَابْنِ السم

 

Surah al-Taubah (9): 60 

 

Terjemahannya: Sesungguhnya sedekah-sedekah (zakat) itu hanyalah 

untuk orang-orang fakir, dan orang-orang miskin dan amil-amil yang 

mengurusnya dan orang-orang muallaf yang dijinakkan hatinya dan 

untuk hamba-hamba yang hendak memerdekakan dirinya, dan orang-

orang yang berhutang dan untuk (dibelanjakan pada) jalan Allah, dan 

orang-orang musafir (yang keputusan) dalam perjalanan
5
. 

